
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2004 ԹՎԱԿԱՆԻ ՄԱՐՏԻ 4-Ի N 318-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Ընթացիկ իրավիճակը և իրավական ակտի ընդունման անհրաժեշտությունը.
«Հայաստանի Հանրապետության կառավարության 2004 թվականի մարտի 4-ի N 318-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման (այսուհետ՝ որոշում) նախագծի (այսուհետ՝ նախագիծ)  մշակումը պայմանավորված է առողջապահության ոլորտում ընթացող բարեփոխումներով: Այսպես.
1․ Ներկայումս Հայաստանի Հանրապետության օլիմպիական և օլիմպիական ընտանիքի մարզաձևերի ազգային հավաքականների անդամները բժշկական օգնությունից և սպասակումից օգտվում են ընդհանուր հիմունքներով: Հաշվի առնելով, որ Հայաստանի Հանրապետության օլիմպիական և օլիմպիական ընտանիքի մարզաձևերի ազգային հավաքականների անդամները, տարբեր մրցաշարերում ներկայացնելով Հայաստանի Հանրապետությունը, ինչպես նաև մարզումների ժամանակ հաճախակի վնասվածքներ են ստանում կամ ձեռք բերում այլ հիվանդություններ՝ անհրաժեշտություն է առաջացել նրանց բժշկական օգնություն և սպասարկումը իրականացնել պետության կողմից երաշխավորված անվճար և արտոնյալ պայմաններով՝ ներառյալ նորագույն և թանկարժեք տեխնոլոգիաներով մատուցվող ու ստոմատոլոգիական բժշկական օգնությունը և սպասարկումը:
2. Ներկայումս դատաբժշկական, դատահոգեբուժական, դատաթմրաբանական, թմրաբանական փորձաքննության և փորձաքննության նպատակով իրավասու պետական մարմնի ուղեգրով լրացուցիչ բժշկական հետազոտություն ենթարկվողները օրենսդրությամբ սահմանված կարգերով իրականացվում են պետության կողմից երաշխավորված անվճար պայմաններով, սակայն այս շահառուները դուրս են մնացել որոշման N 1 հավելվածով սահմանված պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու իրավունք ունեցող` բնակչության սոցիալապես անապահով ու առանձին (հատուկ) խմբերի ցանկից: Հաշվի առնելով վերոգրյալը անհրաժեշտություն է առաջացել նշված շահառուներին ավելացնել վերը նշված ցանկում, ինչպես նաև սպառիչ թվարկել փորձաքննության տեսակները:
3. Որոշման N 4 հավելվածի 2-րդ կետով թվարկվում են այն ծառայությունները, որոնք պայմանագրային գումարի ամսական համամասնության սպառման կամ բժշկական կազմակերպության համապատասխան ծառայության թողունակության անբավարարության դեպքում հերթագրման ենթակա չեն: Անհրաժեշտություն է առաջացել վերանայել նշված ցանկը և ավելացնել հերթագրման ոչ ենթակա վիճակների և ծառաությունների քանակը՝ հաշվի առնելով, որ նշված ծառայություններով բժշկական օգնության և սպասարկման հետաձգումը հնարավոր չէ (օրինակ՝ դատաբժշկական փորձաքնությունները և այլն) կամ բերում է շահառուների առողջական վիճակի կտրուկ վատթարացման և նույնիսկ մահվան (օրինակ՝ չարորակ հիվանդությունների, դիալիզի ծառայությունները): 
Միաժամանակ, «Զինվորական ծառայության և զինծառայողի կարգավիճակի մասին» ՀՀ օրենքի 64-րդ հոդվածի 5-րդ մասի համաձայն` զինվորական ծառայության ընթացքում ձեռք բերված հիվանդության կամ ստացած խեղման կամ վնասվածքի պատճառով զոհված (մահացած) զինծառայողի ընտանիքի անդամները օգտվում են պետության կողմից երաշխավորված անվճար կամ արտոնյալ պայմաններով բժշկական օգնության և սպասարկման իրավունքից և ներկայումս գործող կարգով շահառուների այս խմբին ծառայությունները մատուցվում են հերթագրման եղանակով: Հաշվի առնելով շահառուների այս խմբի հատուկ կարգավիճակը (նկատի ունենալով նաև 44-օրյա պատերազմում զոհվածների ընտանիների անդամներին)` անհրաժեշտություն է առաջացել վերանայել զինվորական ծառայության ընթացքում ձեռք բերած հիվանդության կամ ստացած խեղման կամ վնասվածքի պատճառով զոհված (մահացած) զինծառայողի ընտանիքի անդամների բժշկական օգնության և սպասարկման ծառայությունների մատուցման եղանակը և այս շահառուների պետության կողմից երաշխավորված անվճար և արտոնյալ պայմաններով բժշկական օգնության և սպասարկման ծառայությունները մատուցել առանց հերթագրման։ 
4. Որոշման N 4 հավելվածի 2-րդ կետի 6-րդ ենթակետով ներկայումս թվարկված են հերթագրման ոչ ենթակա արտահիվանդանոցային բժշկական օգնության և սպասարկման այն բացառությունները, որոնք ենթակա են հերթագրման ( մասնագիտացված ստոմատոլոգիական բժշկական օգնության և դժվարամատչելի ախտորոշիչ հետազոտություններ ծառայությունները): 
Հաշվի առնելով, որ բացի վերը նշված ծառայություններից, արտահիվանդանոցային կարգով մատուցվում են նաև այլ ծառայություններ, որոնք   նույպես ֆինանսավորվում են սահմանափակված բյուջեի սկզբունքով՝ անհրաժեշտություն է առաջացել արտահիվանդանոցային մի շարք ծառայություններ նունպես իրականացնել հերթագրման սկզբունքով:

2. Առաջարկվող կարգավորման բնույթը.
«Կառավարության 2004 թվականի մարտի 4-ի թիվ 318-Ն որոշման մեջ լրացումների կատարելու մասին» կառավարության որոշման (այսուհետ՝ որոշում) նախագծի (այսուհետ՝ նախագիծ) մեջ առաջարկվում է կատարել են հետևյալ լրացումները և փոփոխությունները.
1)   Նախագծի 1-ին կետի 1-ին, 9-րդ և 12-րդ ենթակետերով կատարվող լրացումները  հնարավորություն են տալիս Հայաստանի Հանրապետության օլիմպիական և օլիմպիական ընտանիքի մարզաձևերի ազգային հավաքականների անդամների բժշկական օգնություն և սպասարկումը իրականացնել պետության կողմից երաշխավորված անվճար և արտոնյալ պայմաններով՝ ներառյալ նորագույն և թանկարժեք տեխնոլոգիաներով մատուցվող ու ստոմատոլոգիական բժշկական օգնությունը և սպասարկումը: Հայաստանի Հանրապետության օլիմպիական և օլիմպիական ընտանիքի մարզաձևերի ազգային հավաքականների անդամների ընդհանուր թիվը կազմում է մոտ 2000 մարզիկ:
 2) Նախագծի 1-ին կետի 2-րդ ենթակետով կատարվող լրացումը  հնարավորություն է տալիս որոշման N 1 հավելվածով սահմանված պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու իրավունք ունեցող` բնակչության սոցիալապես անապահով ու առանձին (հատուկ) խմբերի ցանկում ավելացնել այն շահառուներին, որոնք օրենսդրությամբ այժմ էլ բժշկական օգնությունը և սպասարկումը ստանում են պետության կողմից երաշխավորված անվճար և արտոնյալ պայմաններով և նոր շահառուների ավելացում չի նախատեսում:
3) Նախագծի 1-ին կետի 3-րդից 7-րդ ենթակետերով կատարվող լրացումներով ավելացվում են հերթագրման ոչ ենթակա ծառայությունների քանակը, մասնավորապես՝ չարորակ հիվանդությունների բուժման, հեմոդիալիզի և պերիտոնեալ դիալիզի անցկացման, դատաբժշկական, դատահոգեբուժական, դատաթմրաբանական և թմրաբանական փորձաքննության և իրավասու պետական մարմնի ուղեգրով լրացուցիչ բժշկական հետազոտության ենթարկվողների, ախտաբանաանատոմիական և բժշկասոցիալական փորձաքննության ոլորտում իրավասու պետական մարմնի ուղեգրով լրացուցիչ բժշկական հետազոտության ենթարկվողների և զինվորական ծառայության ընթացքում ձեռք բերված հիվանդության կամ ստացած խեղման կամ վնասվածքի պատճառով զոհված (մահացած) զինծառայողի ընտանիքի անդամների բժշկական ծառայությունները:
4) Նախագծի 1-ին կետի 8-րդ ենթակետով կատարվող փոփոխությունով ավելացվում են արտահիվանդանոցային այն ծառայությունները, որոնք ենթակա են հերթագրման, մասնավորապես՝ մտավոր, հոգեկան (վարքագծային), լսողական, ֆիզիկական (շարժողական) և զարգացման այլ խանգարումներով երեխաների գնահատման և վերականգնողական բուժման, ախտորոշման ճշտման նպատակով լաբորատոր-գործիքային ախտորոշիչ հետազոտություններ նեղ մասնագիտացված կենտրոններում և շարունակական հսկողություն պահանջող և առանձին հիվանդությունների բուժման ծառայությունները:
5) Նախագծի 1-ին կետի 11-րդ ենթակետով կատարվող փոփոխությունով կետը համապատասխանեցվում է Նախագծի 1-ին կետի 8-րդ ենթակետով կատարվող փոփոխությանը:
6) Նախագծի 1-ին կետի 10-րդ ենթակետով կատարվող փոփոխությունը ունի խմբագրական բնույթ և կանոնակարգում է մինչև 16 տարեկան երեխաների բժշկական օգնության և սպասարկման համար բժշկական կազմակերպություն ներկայացվող փաստաթղթերի ցանկը:
3. Նախագծի մշակման գործընթացում ներգրավված ինստիտուտները և անձինք.
Նախագծը մշակվել է Առողջապահության նախարարության կողմից:
4. Ակնկալվող արդյունքը.
Նախագծի ընդունումը հնարավորություն կտա.
1) լիարժեք ապահովել Հայաստանի Հանրապետության օլիմպիական և օլիմպիական ընտանիքի մարզաձևերի ազգային հավաքականների անդամների պետության կողմից երաշխավորված անվճար և արտոնյալ պայմաններով հիվանդանոցային բժշկական օգնությունը և սպասարկումը,
2) որոշմամբ հաստատված պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու իրավունք ունեցող` բնակչության սոցիալապես անապահով ու առանձին (հատուկ) խմբերի ցանկը լիարժեք համապատասխանեցնել օրենսդրության պահանջներին,
3) կանոնակարգել պետության կողմից երաշխավորված անվճար և արտոնյալ պայմաններով հիվանդանոցային բուժման հերթագրման գործընթացը,
5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Սույն նախագծի ընդունմամբ լրացուցիչ ֆինանսական միջոցների անհրաժեշտություն չի առաջանում: 
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը չի բխում որևէ ռազմավարական փաստաթղթից:
